
VI. JAUTARKOL OLERKI SARIA-LEHENENGO SARIA
IZENA: ANDER FERNANDEZ JAUREGI

IZENGOITIA: “BIS”
NONGOA: ERRENTERIA

Gizakiaren okerrik latzena,
aukeratzeko ahalmena duela sinestea izan da.
Gauzak behin gertatzen dira soilik

Errepikapena

nik bizitzea aukeratu nuen,
zorte hori izan nuen

aukeratzea
eta benetan esango dizuet, bizitzaren izpiek ireki zituzten ene begiak
denon antzera, bide estu bat gehiago izatea otu zitzaidan
izatera iritsi nahi izan nuen
milaka bidegurutzeen artean

baina hitzen artean galdu egin naiz
espresio perfektuaren saiakera lausoan

Ez, ezin izan nituen gutun hartan momentuko sendipen guztiak gorde
perfume usain gozoa zeraman ordea
eta Génova-ko zigilu originala
eta nire hizki narrats ahaztezinez idatzi zintudan
marraztu zintudan
baina ezin sar zitezkeen nire gogoeten usaina eta tolesdura guztiak
ez zenituzten idatzi gabe utzi nituen hitzak irakurri
ezta saiatu ere
eta orri zuri batez estali nuen ahoa

entzun aukerak dakarren ahotsa, garraxi etsitua
astelehena zen, baina ez duzue inoiz ulertu leku hartan denborak
ez zula inorren kontra jokatzen
Heriotzarik gabeko bizitza asmatu ez dela aditu zintudan azkeneko aldian
autobusa hartu eta ahateak ikustera joan nintzen

zer egingo ote dute neguan lekua izozten denean?
egia esan, konturik gabe dakarkit
edo

me trae sin cuidado, guztiok ulertzeko
hitzak inoiz ez  baitira nahikoak ezta gehiegi ere
Itzulerako bidaia egin nuen
gutun beltz? baten itxura hartuta
eta baliteke aukeratzeko aukerarik inoiz izan ez degula irakurtzea

gutun galduetan
eskutitz bustietan

begiak ongi ireki
ez duzu aukera gehiagorik,

ni gutxienez saiatu naiz
hitzez ezin daitekeena hutsunez adierazten

bizitzea aukera tu nuen, beste paradarik ez nuela ulertu nuenean
idaztea aukeratu nuen, orri zuri batek gehiegi esaten ez duela ulertu nuenean.

Ander Fernandez Jauregi.



ISILTASUNAREN HIZTEGIA

I.

Emakume bat erdi biluzik
udaberrian goizez esnatzen

haren ondoan bakardadea isilik

isiltasunean begiak
isiltasunean ezpainak
isiltasunean azala

mundua hormen gabeziaz
mende berria palestinarrak erahiltzen
egunkari zaharrak lurrean boten azpian

zerua indarge irekitzen da
horma arrakalatuen ertzetik

bien artean
emakume bat erdi biluzik
udaberrian hiria asmatzen
etorkizuna kezkaturik besoetan

lehioaren bestaldean
pertsiana eraikitzen

balkoiaren azpian
begien eztanda motela
munduko hizkeren anabasa
hiri erraldoian

egunak dakartzan berri txarrak
egunkarietatik

irratietatik
telebistetatik

isiltasunera ekarriaz

bakardadea
udaberrian goizez esnatzen den
emakume erdi biluziaren altzoan

II.

Bakardadea ez da sekula bakarrik agertzen
oroitzapen gozoak eta gaiztoak dakartza

txuri-beltzeko orbainen albunean

irudiak
landroak
begi kolore aldakorrean bildutako
hosto lehorrak

emakume batek
gabezien hiztegia hartu du

beste behin
eskuen artean

urdina:
barnera begiratzeko balio du

erreka:
fereken azpiko zain ikusezinak
itsasorik gabeko zirkuitu infinitoan

muga:
urrats zuriak hondartza beltzean

bakardadea:
norbaitek zu
alde batera uztea

bakardadea aukeratua denean
beti dator lagunduta

lerro hauek idazten dituen unean
tracey chapman jauzten da bozgoragailueta-
tik
ez du haren hizkuntza ulertzen
ezta beharrik ere

bakardadea ez da sekula bakarrik agertzen

Oier Guillan Bermudez.

EZIN EZKUTATU

Sortalderantz luzatzen da
Itzal erkin bat… nonbait
–gauaren bular idorretan–
Ezkutatu nahian:
…Zura lerrokatuen
Zirrikituen artetik
Jendetzaren itzal
Itsuengandik itzuri doa…
Baina ezin inon ostendu;

Argizpi ankerrak bere
Masail azal aiherga,
Bere hezur hegien haragi
Eza lotsaraztean…
Bere aldaka zorrotza,
Bere saihetsak, bere bihotza,
Bere hanka-beso luze,
Mehe, amaigabeak…
NON, NOLA EZKUTATU?

*******

Ispiluen iruzur zuri eta
Malko mahelak
Aienatu begirada,
Xede eta fedeak,
Mesprezuz jasoko dituen
Betazalezko altzo maltxor,
Narruzko nini errukior
Edo begizulo xaloak 
Saihestu ezinean.

Bere fereka herabeak
Izerdi hatsak daramatzanean
Koxka ilun, lizunen doinuan…
Inoiz somatu ez dituen musu
Eta laztan lausoen ilusioak
Hodei artalde hantu eta doilor
Gisa agertzerakoan…
NON, NOLA EZKUTATU?

*******

Pinpirin laztanak bailiran,
Musu minaren osin sakonak
Haize apurrak eskaintzen dizkio
Bizi printzak atzeman uste eta
–Gupida arrastorik ezean–
Pairamendurik latzena
Une, minutu, mende
Batzuez luzatzeko beste…

Eta garrasi gura zistorrak
Amorru antzuak ernaltzean,
Malenkoniaren hozkirriak
Behialako mamuño
Eta ingumak esnaraztean,
Betile hits amilduak,
Errai hostagabetuak
NON, NOLA EZKUTATU?

************

Ilbeheraren ezpainetan agur gozoa dantzu:
Bere gabezi herratuan ezkuratzerik baleuka
sikiera…

Iker Lain Carrascosa Vacas.

VI. JAUTARKOL OLERKI SARIA-BIGARREN SARIA
IZENA: IKER LAIN CARRASCOSA VACAS

IZENGOITIA: “KARRAX”
NONGOA: ELGOIBAR


